
EKONOMIA ETA OGASUN DEPARTAMENTUA
Nafarroako Gobernuak Nafarroako Kutxaren organo betearazle guztiak despolitizatu ditu estatutuak aldatuta
Ministerioak estatutu berriak joan den astean onetsi zituen eta gaur Foru Gobernuak berretsi ditu
Astelehena, 2010eko maiatzaren 17a.   Nafarroako Gobernuak Caja de Ahorros y Monte de Piedad de Navarraren estatutu berrien testua onetsi du gaur akordio bidez. Estatutu berrietan, finantza-entitatearen organo betearazle guztiak despolitizatu dira. Gobernu-organoak despolitizatzen dituen lehenengo kutxa da Espainian. Gaur egun zuzendaritza-organoetan dauden kargudun publikoak, Foru Gobernuko Lehendakaria barruan hartuta, aholkularitza-organo batean bildu dira. 


Testu berria Ekonomia eta Ogasun Ministerioarekin adostu da. Ministerioak Elena Salgado ministroaren Aginduz onetsi zuen maiatzaren 10ean. Izan ere, kutxak forupeko izaera du, eta administrazio zentralaren eta Nafarroako administrazioaren arteko akordioa behar du aldaketak onesteko. 

Gobernu-organoen egitura eta osaera

Hona hemen Nafarroako Kutxaren estatutu-eraldaketaren ezaugarri nagusiak:

- Gobernu-egiturari eutsi zaio eta horretan Kontseilu Nagusia askotariko interes-taldeen sintesia da (ezarleak, langileak, erakunde publikoak eta ekonomian, gizartean eta kulturan garrantzia duten entitate pribatuak). Interes-aniztasun hori gainerako gobernu-organoetara ere proiektatzen da (kide asko Kontrol Batzordean eta Administrazio Kontseiluan daude).
- Gobernu-organo guztietako kideen agintaldiaren iraupena luzatu egin da 4 urtetik 6 urtera, eta denbora-muga 2 agintaldikoa da. 

· Kontseilu Nagusiko kideen kopurua handitu egin da, 30etik 50era: 

· 25 erakunde publikoetatik izendatuko dira: 14 Gobernuko Lehendakariak izendatuko ditu erakunde eratzaile moduan (horietako 2 Iruñeko alkateak proposatuta, hau ere erakunde eratzaile moduan); 8 Nafarroako Parlamentuak proposatuta izendatuko dira; 3 udal korporazioen ordezkariak izango dira (Iruñea, Tutera eta Lizarra). 
· 25 kide erakunde pribatuek izendatuko dituzte: 14 ekonomian, gizartean edo kulturan garrantzia duten erakundeek izendatuko dituzte; 8 ezarleen ordezkariak izango dira; eta 3 langileen ordezkariak izango dira. 
· Lehendakaria Administrazio Kontseiluko lehendakaria izango da; lehen presidenteordea Kontrol Batzordearen lehendakaria izango da; bigarren presidenteordea Administrazio Kontseiluko presidenteordea izango da eta idazkari ez-kontseilaria Administrazio Kontseilukoa.

-Kontrol Batzordeko kideen kopurua 10 izatetik 12 izatera igaro da:
· 5 kide erakunde publikoek izendatutako kontseilari nagusien artean izendatuko dituzte (3 Gobernuko Lehendakariak izendatutakoen artean; 1 Nafarroako Parlamentuak izendatutakoen artean; 1 Udal Korporazioetako ordezkarien artean); 

· Beste 5 kide erakunde pribatuek izendatutako kontseilari nagusien artean izendatuko dituzte (3 ekonomian, gizartean edo kulturan garrantzia duten ordezkarien artean; 1 ezarleen ordezkarien artean; 1 langileen ordezkarien artean). 

· Beste 2 kide profesional ospetsuak izango dira, baina ez dira kontseilari nagusiak izango. 

- Administrazio Kontseilua 16 kidez osatuta egongo da: 

· 8 erakunde publikoek izendatuko dituzte: 5 Gobernuko Lehendakariak izendatutako kontseilari nagusien artean; 2 Nafarroako Parlamentuak izendatutako kontseilari nagusien artean; 1 Udal Korporazioak ordezkatzen dituzten kontseilari nagusien artean.

· 8 kide; horietatik 5 erakunde pribatuek izendatutako kontseilari nagusien artean, eta 3 profesionalen artean, kontseilari nagusiak ez direnak.

- Batzorde Betearazleak 6 edo 8 kideko osaera mantenduko du. Kontseiluko lehendakaria Batzorde Betearazleko lehendakaria izango da.

- Erakunde aholku-emaile moduan Entitate Eratzaileen Batzordea sortu da. Kutxako gobernu-organoen kudeaketa, administrazio eta zuzendaritza eskumenetan esku hartu gabe, garrantzi bereziko gaien inguruan txosten ez-lotesleak emango ditu. Batzorde hori gaur egungo Caja de Ahorros y Monte de Piedad de Navarra erakundea osatzen duten bi kutxen entitate eratzaileetako ordezkariek osatuko dute, hau da, Nafarroako Gobernukoak eta Iruñeko Udalekoak. Era berean, besteak beste, Nafarroako Parlamentuak proposatutako kideek eta gizarte, kultura eta ekonomia esparruko pertsona ospetsuek osatuko dute.

Beste neurri batzuk

Horrez gain, erregelamenduan Gobernu Onaren Kodeko (2008ko otsaila) gomendioak bildu dira, gobernu-organoak profesionalizatzeari dagokionez, gobernu-eredua eta organoen osaera eta organo zuzentzaileetako kideen behar besteko profesionalizazioa, esperientzia eta independentzia bateragarri egiteko. Horren ondorioz, debekatu egiten da gobernu-organoetako kideek kargu publikoak-politikoak izatea; Nafarroako Gobernuko Lehendakaritzari eta Iruñeko Udaleko alkatetzari lotutako berezko karguak ezabatzen dira; eta Kontseilu Nagusiko interes-taldeak kualifikazio eta esperientzia irizpideekin lotzen ditu kontseilari nagusiak proposatu edo izendatzean eta Kontrol Batzordeko eta Administrazio Kontseiluko kideak izendatzean. 


Erregelamenduetan, gainera, gizarte-ekintza indartu da nortasunaren eta berrikuntzaren funts moduan, hautaketa eta bezeroen partaidetza sustatuta, kudeaketaren gardentasunaren bidez eta “Gizabidezko Bankaren” ereduarekiko konpromisoaren bidez. Hori dela bide, estatutuetan estaldura ematen zaio bezeroek kasuan kasuko gizarte-ekintzaren jomuga hautatzeko duten eskubideari (“Zuk hautatu: zuk erabaki” ekimena, gizarte-ekintzara bideratutako bitartekoen %100 ukitzen duen printzipio gidari moduan).
Aurrekariak
2009ko abuztuaren 31ko akordioaren bidez, Nafarroako Gobernuak Estatutuak aldatzeko prozedura hastea baimendu zuen, Caja de Ahorros y Monte de Piedad de Navarrako Administrazio Kontseiluaren eta Kontrol Batzordearen 2008ko otsaileko Akordioetan onetsitako gidalerroak oinarri hartuta. Akordio horiei “Nafarroako Kutxaren Gobernu Onaren Gomendioen Kodea” esan zitzaien, eta Lehendakaritzaren 2007ko maiatzeko adierazpen instituzionala zuten abiapuntu, baita urte bereko irailean xede horretarako sortutako lantaldeak garatutako eginkizunak ere.
Espainiako Gobernuak, Ekonomia eta Ogasun Ministerioaren bidez, eta Nafarroako Gobernuak xede horretarako eratutako lantaldeek egindako bileren ostean, Caja de Ahorros y Monte de Piedad de Navarraren estatutuak aldatzeko irizpideak zehaztu diren eta testu negoziatu eta adostua idatzi zen, bi alderdiek onetsi dutena. 

